
competanno, se po mette mperecuoccolo, e mperteca cierte che no le cacciarisse da no campo de fave e mentre io me gualiava me parze de vedere no viecchio co na varva de crapa, che me pareva no gran hommo da bene, e me deceva non te maravigliare figlio mio se ciento iessole, e ciantelle cosi facelemente sagliano ncoppa la rota de Fortuna, pocca chella mmediosa de le vertolose qualetà de l’huommene ognie la rota de sapone, azzò onn’uno ne sciulia. Ora mò tutti li zappature, cacciamonezze, e sfravecature, che hanno le mano lorde de terreno se nce afferrano co no bello garbo, e à despietto suio senza sciuliare se ne vanno fi mponta, e dall’antra banna tutte chille che vanno linte, e pinte, e onne matina pe fare la mano ianca strudeno meza mesura de vrenna, e no caccavo de lescia à capetiello, subeto che se’nce accostano sciuliano, e se ne vrociolano de capo à bascio; perzò piglia sto conziglio, e scrivelo à lettere de scatola, non te lavare maie le mano fi te nce vuoi appiccecare senza pericolo; e mentre lo viecchio deceva accossi, e io steva co l’aurecchie pesole, e appezzute pe ausoliare cosi sapute parole Felosofeche tutto sorriesseto, e co no granne sparasise mo me scetaie pocca sentiette no granne fracasso fora la porta, ed io caccianno la capo fora le lenzole, tellecheteio co na perteca lo guarzone, che gronfiava à vuoine

